
«Шимал Кавказны курортлары» деген компанияны атындан турист кластерни проектини Шимал Кавказ Федерал округда, Краснодар крайда эм Адыгея республикада къуралыууна себеплик этген регионланы барысына да жюрек ыразылыгъымы билдиреме, бютюнда ол жерледе жашагъан адамлагъа, нек дегенде аласыз Россейни къыбыласында жангы тау лыжа курортланы къурулушларын эм аланы ишлерин бардырыргъа онг боллукъ тюйюлдю.

Бизге сизни болушлугъугъуз бек керекди. Не ючюн дегенде, айтхылыкъ кавказ къонакъбайлыкъ, шуёхлукъ эм кёп миллетли Кавказны башха жерледе тюбемеген маданият тарыхы, тауланы ариулукълары бла бирге, туристлени Россейден угъай, саулай дуниядан да бу тийрелеге солургъа келиулерине себеплик этерикди, аланы бери тартырыкъды.

Биз сизни бла ачыкъ сёз бардырыргъа хазырбыз. Бу брошюрада Кавказны тийресинде жашагъан адамланы жюреклерин къозгъагъан талай соруугъа жууап бериледи: жер бла байламлы соруулагъа къалай къараллыкъды, Шимал Кавказны табийгъатын сакъларгъа не мадарла этилликдиле, халкъны иш бла жалчытыр ючюн не зат этилликди, бу жерледе жашагъан предпринимательле жангы курортлада бизнеслерин бардыраллыкъмыдыла эм д.б.

Сизни къаллай болса да бир сорууугъузгъа мында жууап табылмаса, компанияны сизни регионда представительствосуна барып неда телефон, интернет бла болса да сорургъа боллукъсуз. Аны адресин брошюраны ахырында табарыкъсыз. Сизни бла бир оюмгъа келирибизге ышанабыз. Алай болса, Россейни къыбыласында саулай да къыралыбызны ёхтемлиги болгъан бийик битеудуниялыкъ класслы курортла ишлерге онгла чыгъарыкъдыла.

«Шимал Кавказны курортлары» деген ОАО-ну генеральный директору

Алексей Невский

I-чи бёлюм. Жер

Курортла боллукъ жерледе адамла жер юлюшлерин сакълаяллыкъмыдыла?

Хау, анга сёз да жокъду. «Шимал Кавказны курортлары» деген компания адамла мал кютер ючюн, бичен ишлер ючюн, кёгет ёсдюрюр ючюн хайырланнган жерлени аллыкъ тюйюлдю. 

Ма аны себепли энди боллукъ курортлагъа деп, 350 минг гектар жер бериледи. Ол жер гостиницала, ресторанла, тау лыжа трассала эм башха мекямла ишленирге керек жерден иги да асламды. Бизни проектчиле Австрияны бла Францияны тауларында ишлеген эм иги тыш къыралчы специалистледиле. Ала Шимал Кавказда курортланы планларын алай саллыкъдыла, анда жашагъан адамланы жерлерине тиймезча, ол юлюшле даулашлы окъуна болсала да.

Мал кютер ючюн хайырланылгъан даулашлы жерле бла уа не боллукъду? 

Иелери болгъан жерлеча, иелик къагъытлары жарашдырылмагъан даулашлы жерле да турист мекямла ишлер ючюн хайырланырыкъ тюйюлдюле.

Бир энчи элде жашагъан адамла ол элни жеринде курорт болмазын сюйселе, аланы оюмлары эсге алынырыкъмыды?

«Шимал Кавказны курортлары» деген компания даулаш, тюйюш болумланы чыгъарларын излемейди. Сёз ючюн, бир элни халкъы туризм жашауубузгъа, маданиятыбызгъа, адетлерибизге, динибизге заран келтирликди деген оюмгъа келсе, биз ол элни къурулушну планындан бир жанына чыгъарлыкъбыз эм турист мекямланы халкъы курорт проектлеге ыразы болгъан эллеге кёчюрюллюкдюле. 

Жер сатылып алынырыкъмыды? Алай эсе, ол къалай этилликди?
«Шимал Кавказны курортлары» деген компания, бек амалсыз болмаса, жерлени сатып алыргъа демейди. Керек болса, бу жумушну биз битеу дунияда этилгенича бардырлыкъбыз. Иели жерле орта рынок багъагъа кёре алынырыкъдыла, жер юлюшлеге багъа бичер ючюн а кеси башына эркин эксперт компания чакъырыллыкъды.

Жер арендагъа алынырыкъмыды? Алай эсе, ол къалай этилликди?
Закон тохташдыргъаннга кёре, бир бирледе жер юлюшлени арендагъа берирге боллукъду, ток линияла ётдюрюр ючюн, канат жолла ишлер ючюн. Ол заманда жер иелерине аренда багъасы тёленирикди.

Битеудуния сынаула кёргюзтгенлерине кёре, ишни бу тюрлю къурау жер иелерине бек хайырлыды. Сёз ючюн, Францияда жерлери бла тау лыжа трассала ётген фермерле къыш жерлери хайырланылгъанлары ючюн ахча аладыла, жай а ол жерледе мал кютедиле эм башха эл мюлк ишле бла кюрешедиле.

II-чи бёлюм. Ууакъ бизнес
 Жер жерли предпринимательле, уллу инвесторлача, льготала алаллыкъмыдыла?

Льготала энди къураллыкъ курортланы тийрелеринде ишлегенлени барына да, ол санда уа энчи предпринимательлеге эм уллу болмагъан компаниялагъа да боллукъдула. Бек башы бизнес туризмни борчлары бла келиширге керекди. Льготаланы быллай адамла алыргъа боллукъдула: кеслерини продукцияларын (кёгет, эт, сют, бишлакъ) туристлеге сатхан фермерле; тау лыжа оборудованияны прокатха берген фирмала; экскурсияла къурагъанла эм башхала.

Бу зат «Шимал Кавказны курортлары» деген ОАО къатышып алыннган федерал законда (№365-ФЗ) шарт чертиледи. Бу льготалагъа: файдагъа салыннган налогну энишге тюшюрюлген ставкасы (ол ставка ноль болургъа да болур), 10 жылны ичинде мюлкге эм 5 жылны ичинде жерге салыннган налогдан азатлау, страховой взносланы энишге тюшюрюлген ставкалары эм башхала да киредиле.

Льготала бла хайырланыр ючюн, жаланда энчи экономика зонаны резиденти деген статусну алыргъа керекди. 

Уллу инвесторла жер жерли бизнесни къысдырлыкъмыдыла? Къуру журтха къарап къалыуну къоркъууу бармыды?

Угъай, курортла ишленип, Шимал Кавказгъа уллу инвесторла келселе, регионну предпринимательлерине бютюн иги боллукъду. Ала кеслерини бизнеслерин бардырыргъа льгота болумла аллыкъдыла, керекли инфраструктура къоллу боллукъдула, солуугъа бла спортха жумушларын, товарларын баям эталлыкъдыла: тау лыжалагъа, сноубордха, дельтапланеризмге, рафтингге, ат жолоучулукъгъа, экскурсиялагъа эм башхалагъа.

Юлгюге Мексиканы сынауун келтирирге боллукъду. Мында FONATUR къырал корпорация 35 жылны ичинде тенгиз жагъасында 12 курортдан къуралгъан кластер ишлегенди. Ол курортлада Мексикагъа солургъа келген туристлени сексен процент чакълысы солуйду. Туризмде ишлерге сюйген ол жерли адамла банкладан хайырлы банк кредитле алалгъандыла. Аланы кафелерине, ресторанларына инфраструктура къуралгъанды, ол санда суу, ток да тартылгъанды.

Бизнесни къураргъа керекли жерни арендагъа алыр ючюн, жер жерли предпринимательле льготала аллыкъмыдыла?
Хау,  энчи экономика зонаны резиденти деген статусха тийишли болгъан предпринимательлеге аренда жаны бла льгота ставкала боллукъдула, аны себепли уллу болмагъан ие компанияла окъуна, жер юлюшле алып, жерлени айнытыуну генеральный планына кёре алада кеслерини бизнеслерин айныталлыкъдыла. Кеслерине тюкенле, кафеле, экскурсия бюрола, прокат фирмала ачаргъа боллукъдула.  Керек болса уа, аз процентге кредит алыргъа онглары да боллукъду.
Шёндю окъуна «Шимал Кавказны курортлары» деген ОАО бизни къыралны алчы банклары бла бирге ууакъ эм орталыкъ бизнесде ишлегенлеге деп бу курорт проектде ишлерге сюйгенлеге энчи программала къурай турады.
III-чю бёлюм. Иш къоллу болуу

Жер жерли жамауат жангы курортлада ишлеяллыкъмыды? Кластерни къуралыуу ишсизликни проблемаларын къурутургъа себеп боллукъмуду?
Ишчи жерлени туризмден кёп бир зат да бермейди: юч туристни жалчытыугъа бир ишчи жер чыгъады. Сёз ючюн, Египетде 1980 жылдан 1997 жылгъа дери, къыралда туризмни бек кючлю айныгъан заманында, бир миллион жарым ишчи жер къуралгъанды. Тюркде уа 2005 жылда окъуна туризм ишчи жерле къурау жаны бла къурулушдан сора экинчи жерге чыкъгъанды: ол экономиканы 38 бёлюмю бла байламлыды, къыралда 13% ишчи жерни къурайды.

 Шимал Кавказда жангы курортла тынгылы ишлер ючюн, юч жюз мингнге жуукъ специалист керек боллукъду: тау лыжалада учаргъа юйретиучюле, экскурсоводла, гидле, отель эм ресторан ишчилери, менеджерле бла администраторла. Ишчи жерлени кёбюсю мында жашагъан адамлагъа берилликди: аланы къонакъбайлыкълары турист кластерни бети болургъа тийишлиди.
Курортла жылны узуну ишлерикдиле, аны ючюн биз да жамауат дайым ишни юсюнде болуруна себеплик этерге кюреширикбиз. Сёз ючюн, биреу жай экскурсия бюрода ишлеяллыкъды, къыш а – тау лыжала бла анга кереклени  прокатха берилген жерде.
Бусагъатда «Шимал Кавказны курортлары» деген компания ишчи жерлени къурауну амалын бардыра турады. Анда ненча адам керекди, курортда ишлерге къаллай специалистле керекдиле, аланы хазырларгъа не этерге керекди дегенча соруулагъа къарала турады. Жууукъ заманны ичинде биз муниципалитлеге бу жерледе жашагъан, курортда ишлерге сюйгенлени тизмелерин хазырлатырыкъбыз, ол тизмеге уа школчуланы, студентлени да къошарыкъбыз. Аланы «Шимал Кавказны курортлары» деген ОАО Бийик окъуу юйледе окъутур амалны да излерикди.
IV-чю бёлюм. Миллет тёреле бла адетле

Кавказ халкъланы адетлери, культуралары эм дин жаны бла тёрелири курорт бизнес бла къалай келиширикдиле?
Шимал Кавказда бурундан бери жашагъан миллетле кеслерини энчиликлерин, тёлюден тёлюге ёте келген адетлерин бла тёрелерин сакълаулары бизге бек магъаналыды. 

Тёрели жашау жорукъланы бузмаз ючюн, «Шимал Кавказны курортлары» деген ОАО турист кластерни айнытыугъа себплик этген Советле къурайды. Ол Советлеге культураны, политиканы, бизнесни эм социальный бёлюмню келечилери кирликдиле. Аланы юслери бла регионланы келечилери кеслерини жарсыуларын билдирирге боллукъдула, туризмни айнытыу бла байламлы чыкъгъан къоркъууланы юслеринден айталлыкъдыла. Алай бла компанияны таматалары бла бирге хар жанына да жарагъан оноу этерге онг чыгъарыкъды. 

«Шимал Кавказны курортлары» деген ОАО: тарых, архитектура, дин эсгертмелени сакълау эм жангыртыу; краеведениечи музейле къурау; Россейни къыбыласында сейирлик жерлеге энчи турист маршрутла къурау дегенча затлагъа эс бурургъа дейди. Бир жанындан, бу иш Кавказны тёрели байлыкъларын, экинчи жанындан ол байлыкъланы кёбейтиуге эм Кавказны деменгили ариулугъун эм башхалагъа ушамагъан энчилигин кёп жыллагъа сакъларгъа сепеблик этерикди.
Бизни курортларыбыз тюз Тюркню, Германияны неда Францияны тау лыжа базаларыча болмай, Кавказны башха жерлеге ушамагъан ариулугъун, миллет энчилигин кёргюзтюрюкдю деп толу ийнанабыз. Ол а туристлени келиуюне себеплик этерикди. Аны ючюн, къонакъ, солуу  юйледе, ресторанлада да миллет энчилик кёргюзтюллюкдю.
«Шимал Кавказны курортлары» деген компания халкъны иш усталыгъын сакълаугъа, къол усталаны ишлерин айнытыугъа, туристлени мындагъы аш-азыкъ, адет-тёреле,  макъамла, халкъны ёхтем къылыгъы, хали бла шагъырейлендириуге,  не кючню да аярыкъ тюйюлдю.
V-чи бёлюм. Социал политика

Тийрелеринде курортла къуралгъан муниципал биригиулеге андан хайыр чыгъарыкъмыды?
Россейни къыбыласында курортла кеслерине туристлени угъай, инвесторланы бла предпринимательлени да тартырыкъдыла. Ала кафеле, автозаправкала, эрикгенни кетериу арала ишлерикдиле, ол предприятиялагъа, аз ёлчем бла болса да, налог салынырыкъды. Тюшген налогланы бир кесеги муниципал бюджетлеге ётдюрюллюкдю эм керекли ишлеге жоюллукъду: школла, сабий садла, больницала, аптекала ишлерге.

Проектни жашаугъа кийирилгени региондагъы социал проблемалагъа себеп боллукъмуду?
Проект регионланы транспорт, инженер, телекоммуникация инфраструктураларын айнытыугъа себеплик этерикди. Жангы газопроводла, ток линияла, суу ызла эм суу ариулаучу мекямла, аэропортла эм темир жолла ишленирикдиле. Аланы эскилери да жангыртыллыкъдыла.
Юлгюге Тюркню келтирирге боллукъду. Анда, Тюркню правительствосу, 1974 жылда Антальяны къыбыла жанында туризмни айнытыуун башлагъанды. Ол иш башланнгынчы анда быргъыла бла суу келген, кир суула кетген, электрокюч ызла да жокъ эдиле. Мында жаланда жай ишлеген бир ненча къонакъ юй бар эди, ары да къуру Тюркню кесинде жашагъанла келе эдиле.
Ол проектни ичинде къырал машинала жюрюрча жолла ишлегенди, жангы къурулуш бардыргъанды, ол санда суу ызла, кир суула, кир кипчикни да кетерирча амалла къуралгъандыла. Кемер деген элде окъуу юй, къонакъ юйледе ишлегенлеге жашау журтла, спорт бла кюреширча жерле, медицина клиникала да ишлегендиле. Андан сора Кемер Антальяны эм иги турист арасы болгъанды.
Отуз (30) жылгъа Анталья жай курортланы эм белгилиси болгъанды. Туризм анда жашагъан адамланы апрель айдан октябрь айгъа дери баш эм хайыр келтирген ишлериди. Малчылыкъ бла жерчилик да баш ишлеринден бириди. Сёз ючюн, 2000 жылда ала сатхан кёгетле 2,35 млн тюрк лира болгъан эсе, 2004 жылда уа ол ёлчем 5 кереге кёп болгъанды. 
Налогладан тюшген ахчагъа шахар эм эл жолланы халын игилендиргендиле, андан сора да халкъ бары хайырланнган транспорт къурагъандыла.

VI-чы бёлюм. Экология

Шимал Кавказны экосистемасын сакълау жаны бла къаллай мадарла этилликдиле?
«Шимал Кавказны курортлары» деген ОАО экологиягъа, тёгерекдеги табийгъатны къоркъуусузлугъуна, сейирлик табийгъат болумланы сакълаугъа уллу эс бурады.

Ол себепден кийик ландшафтны  къуруууна неда заповедниклени жерлерини азайыуларына къоркъуу жокъду дерчады. Курортла ишлеу планла алгъадан окъуна Россейни кийик табийгъатны сакълау фондуну (WWF-Россия) специалистлери бла сюзюледиле. Къырал экология экспертизасыз да жангыз бир къурулуш башланырыкъ тюйюлдю.

Курортланы планларын жарашдырыу – учуу тёшлени, канат жолланы, башха къурулушланы, асламысында агъачдан тышында бардырылады. Керек болса, агъач къырыу законнга кёре, власть органланы эркинликлеринден бардырыллыкъды, ол зат табийгъатны бузмазча халда этилликди. Учуу тёшлени проектлерин этгенде, жерни табийгъат энчиликлери эсепленирикдиле, ол а табийгъатны сакълаугъа себепди.

Кир-кипчикни, багушну эм ала кибик башха затланы оноулары бусагъатдан окъуна этиле турады. Аланы жарашдырыу эм ариулау, канализация къурау жаны бла мадарла этилликдиле.

«Шимал Кавказны курортлары» ОАО-ну представительстволары къайда болгъанлары

Адыгея Республика

119034, Москва, ул. Пречистенка, д. 38

Тел.: +7 (495) 775-91-22

Факс: +7 (495) 775-91-24

E-mail: info@ncrc.ru
Дагъыстан Республика

119034, Москва, ул. Пречистенка, д. 38

Тел.: +7 (495) 775-91-22

Факс: +7 (495) 775-91-24

E-mail: info@ncrc.ru
Ингуш Республика

119034, Москва, ул. Пречистенка, д. 38

Тел.: +7 (495) 775-91-22

Факс: +7 (495) 775-91-24

E-mail: info@ncrc.ru
Къабарты-Малкъар Республика

119034, Москва, ул. Пречистенка, д. 38

Тел.: +7 (495) 775-91-22

Факс: +7 (495) 775-91-24

E-mail: info@ncrc.ru
Къарачай-Черкес Республика

119034, Москва, ул. Пречистенка, д. 38

Тел.: +7 (495) 775-91-22

Факс: +7 (495) 775-91-24

E-mail: info@ncrc.ru
Краснодар край

119034, Москва, ул. Пречистенка, д. 38

Тел.: +7 (495) 775-91-22

Факс: +7 (495) 775-91-24

E-mail: info@ncrc.ru
Шимал Осетия-Алания Республика

119034, Москва, ул. Пречистенка, д. 38

Тел.: +7 (495) 775-91-22

Факс: +7 (495) 775-91-24

E-mail: info@ncrc.ru

